
GOUVÈNÈ HOCHUL ANONSE OUVÈTI NOUVO PON RANSOM ROAD LA SOU 
OTOWOUT ETA NEW YORK LA NAN KONTE ERIE  

  
Ranplasman Pon Ransom la fè pati pwojè 4 milyon dola ki te gen ladan 

ogmantasyon wotè lib pou satisfè nòm endistri a, apwòch pon ki rekonstwi ak 
amelyorasyon nan sekirite  

  
Nouvo pon sou I-90 la ranplase estrikti pon ki te nan kòmansman sistèm Thruway 

la epi gen plis pase 70 an depi li te konstwi  
 

Yo te fini pwojè a atan epi yo te respekte bidjè a  
  
  

Nan 70yèm anivèsè li, Gouvènè Kathy Hochul te anonse jodi a ouvèti pon Ransom 
Road (poto kilometrik 411.6) sou Thruway Eta New York (I-90) nan Vil Clarence ak 
Lancaster. Pwojè ranplasman pon 4 milyon dola, ki te kòmanse nan mwa out 2023, te 
enkli plizyè amelyorasyon pou ranfòse sekirite otomobilis yo tankou yon distans vètikal 
ki te ogmante soti 14'1'' pou vin 16'5'' ak rekonstwi apwòch sou toude bò pon an. 
Apeprè 4,000 otomobilis itilize pon an chak jou.  
  
"Pandan 70 ane, sistèm Thruway Eta a te konekte Nouyòkè yo ak kay yo, kote travay 
yo ak youn ak lòt," Gouvènè Hochul te deklare. "Nouvo pon Ransom Road la chita 
sou envestisman nou yo nan modènize sistèm Thruway la pou amelyore rezidan lokal 
yo ak plizyè milyon moun ki konte sou li chak ane."  
  
Pon Ransom Road orijinal la te konstwi an 1953 e li se youn nan 19 pon ki enkli nan 
Pwogram Kapital 2024 Otorite a ki pwograme pou yo reyabilite oswa ranplase.  
  
Se Oakgrove Construction Inc. ak Elma, NY ki te kontraktè pwojè a. Yo te fini travay la 
atan epi yo te respekte bidjè a  
  
Kounye a, gen plis pase 126.1 milyon dola nan pwojè amelyorasyon kapital k ap fèt nan 
Divizyon Antretyen Buffalo Otorite Thruway la ki soti nan I-90 soti nan Konte Ontario 
rive nan fwontyè Pennsylvania, ansanm ak Niagara Thruway (I-190) soti nan liy 
prensipal Thruway ak Niagara Falls. Sou ane k ap vini yo, Pwogram Kapital Otorite 
Thruway la pwojte envesti plis pase 420.1 milyon dola nan Rejyon Lwès New York.  

Direktè Egzekitif Otorite Thruway la, Frank G. Hoare, te deklare, "Thruway Eta New 
York ki gen 70 an se te youn nan premye otowout ant eta yo nan peyi a, epi depi 
premye jou Otorite a te angaje l pou bay otomobilis yo yon wout ki an sekirite epi ki 
fyab. Ranplasman pon Ransom Road la se jis youn nan anpil pwojè enpòtan Thruway ki 
sou pye, yo tout ap travay nan direksyon pou antretyen ak modènizasyon sistèm 
Thruway la."  
  
Senatè Eta a Patrick M. Gallivan te deklare, "Kenbe yon sistèm otowout ki an sekirite 
ak efikas enpòtan anpil pou rezidan yo, biznis yo ak ekonomi nou an. Nouvo pon 
Ransom Road la pral amelyore sekirite pou plizyè milye chofè k ap travèse l chak jou 
pandan l ap sipòte komès ak touris lokal. Mwen remèsye Otorite Thruway (Thruway 
Authority) ak Gouvènè a paske yo te envesti nan pwojè sa a ak nan lòt pwojè gwo 
amelyorasyon nan rejyon Lwès New York la."  
  
Manm Asanble Michael J. Norris te deklare, "Mwen kontan wè achèvman pwojè sa a. 
Yo itilize anpil vyadik Ransom Road la epi reparasyon li esansyèl pou amelyore sekirite 
otomobilis yo nan kominote nou an. Envesti nan enfrastrikti ap kontinye youn nan pi 
gwo priyorite mwen yo."  
  
70yèm Anivèsè  
Nan 24 jen 1954, premye seksyon ki te gen peyaj nan Thruway te ouvri, yon bout 185 
km nan I-90 ant Lowell (Lwès sòti 32 - Westmoreland) ak Rochester (sòti 46 - 
Henrietta).  
  
Pou make 70yèm anivèsè Otorite Thruway la, gen yon videyo espesyal ki komemore 
ouvèti istorik Thruway la ak sèvis pandan 70 ane pase yo. Anplis de sa, Otorite a te 
afiche imaj istorik sou sitwèb Otorite a ki raple jou ouvèti an jen 1954 la ak plizyè deseni 
apre.  
  
Thruway Gouvènè Thomas E. Dewey la ki te konstwi nan kòmansman ane 1950 yo, se 
youn nan pi ansyen Sistèm Otowout Nasyonal Ant Eta yo epi youn nan wout peyaj ki pi 
long nan peyi a. Li tabli règ pou konsepsyon jeyometrik otowout modèn ak karakteristik 
sekirite wout ki genyen ladan yo koub fasil, mwayen ki laj ak distans pou chofè a wè ki 
lib. Jiska jodi a, yo toujou rekonèt Thruway kòm youn nan otowout ki pi an sekirite nan 
peyi a. An 2023, pousantaj moun ki te mouri nan tout Thruway la te 0.24 lanmò pou 
chak 160 milyon kilomèt machin vwayaje, konpare ak pwojeksyon 2023 nan tout peyi a 
ki te 1.24. pou tout peyi a. Anplis de sa, yo konsidere chak pwojè kapital sou sistèm 
Thruway la pou amelyorasyon sekirite ki ka gen ladan nouvo ray gid, mak liy amelyore, 
nouvo siy otowout ak delimitatè, liy vwayaj ki pi laj, ak distans vizyon amelyore ak dwa 
pasaj ki lib.  
  
Thruway Eta New York la se yon sistèm ki sipòte frè itilizatè yo epi ki sipòte prèske 
antyèman grasa revni peyaj – se pa lajan taks. Se chofè ki sèvi ak sistèm nan ki peye li, 
ki gen ladan prèske yon tyè ki soti nan yon lòt eta. Tarif peyaj Thruway yo rete pami pi 
ba yo nan peyi a konpare ak wout peyaj menm jan an. Tarif peyaj debaz machin pasaje 
Thruway la se 0.05 dola pou chak 1.60 km, konpare ak Ohio Turnpike (0.06 dola pou 

chak 1.60 km), New Jersey Turnpike (0.11 dola ak 0.31 dola pou chak 1.60 km) ak 
Pennsylvania Turnpike (0.14 dola pou chak 1.60 km).  
  
Thruway Eta New York la se yon otowout 917 kilomèt ki gen 817 pon, 137 echanjè, 27 
zòn sèvis ki konekte vil prensipal, zòn riral ak destinasyon touristik New York yo.  
  
Liy prensipal Thruway la etann li sou 686 km, soti nan Vil New York pou rive nan Buffalo 
(I-87 ak I-90). Lòt eleman nan sistèm nan gen ladan New England Thruway (I-95), 
Cross Westchester Expressway (I-287), Garden State Parkway Connector, Berkshire 
Connector (I-90), Niagara Thruway (I-190) ak Seksyon Erie (I-90).  

